
Viseta
A ing. forestal Geli Capaul }

La porta greva siara plaun

e tut che plaida mo da bass

sco sch’el temess il concarstgaun
e vi sur fossa sefermass.

Miu egl damondas metas tschenta,
tschercond in bien amitg en flur

dils onns — el ei aunc buc els trenta —
mo adumbatten miu agur.

La sora snega miu giavisch.

Jeu sai el buca visitar,

el ei gia tschocs, ha piars la glisch
ed auda prest la mort spluntar.

«Purschei quei matg ad el per spronza,
gl' ei brumbels rosa, frestg tagliai.

El speri sco en si’ affonza

e dumbri buc ils dis — spirai....»

Gion Vial

Dumengia della mumma

En abundonza ha il matg sterniu
las flurs; e praus e pradas han urdiu
en sia teila tontas steilas vivas.

E plonta, prau, e rieven uss envidas

de rumper ina flur per la carezia
retscharta — sin quest mund scartezia, —
Ed era jeu hai sco ils auters rut

duas flurs e passel uss cuntut

atras la porta-fier, fertond ch'ei vargan
encunter casa-lur a selegrond,
Duas larmas petras a mi scargan

il cor, tschentond las fluras sin la fossa.
«Ti mumma», metscha dallas levzas lamentond,
«per Tia fiasta! Sevesein nus? Forsa». ...

Gion Vial

